
MINNEORD

Ole Danbolt Mjøs

Ole Danbolt Mjøs døydde 1.10. 2013 etter lang tids sjukdom, 74 år 
gamal. Med han er ei sentral stemme blitt borte i det medisinske fag-
miljøet, i norsk politikk, i internasjonalt fredsarbeid og i norsk 
kyrkjeliv. Mange av oss har mist ein nær og god ven.

Ole vart fødd i Bergen 8.3. l939 og vaks opp som presteson på 
Stord. Han tok artium i Bergen, og han gjorde inntrykk alt ved det 
første møtet underskrivne hadde med han utanfor eksamenslokala 
ved Bergen Katedralskole våren l958.

Han fullførte det medisinske studium ved Universitetet i Bergen 
i 1964 og tok seinare doktorgrad og vart professor i fysiologi ved 
Universitetet i Tromsø i 1975, der han virka fram til pensjonsalder. 
Han var rektor ved universitetet i tida 1989 til 1995, og han sette 
djupe spor etter seg, m.a. med å leggje til rette for teologisk utdan-
ning i nord. I det lokale miljøet i Tromsø var han ein nær og god 
hjelpar for mange som sleit med rusproblem.

Ole D. Mjøs vart vald til å representera KrF i Nobelkomiteen, og 
mange vil minnast han spesielt som profilert leiar av komiteen i tida 
2003 – 08. Som leiar for det såkalla Mjøs-utvalet, som greidde ut 
framtida for høgare utdanning i landet, var han med på å leggje til 
rette for kvalitetsreforma for høgare utdanning frå 2003.

Ole hadde eit sterkt kyrkjeleg engasjement. Det førte til leiarskap 
i Nord-Hålogaland bispedømmeråd i fleire periodar og gjorde han 
til rekordhaldar i talet på kyrkjemøte han deltok i. Det går gjetord 
om hans humoristiske sans i denne samanhengen.

I mange år arbeidde han for å få etablert eit «Modum Bad i nord», 
og han fekk oppleve gleda ved å sjå Viken senter for psykiatri og 
sjelesorg bli etablert i Bardu.

For sin samfunnsinnsats vart Ole Danbolt Mjøs gjort til komman-
dør av St. Olavs Orden.

Me er mange som lenge vil sakne det blide åsynet til Ole og hans 
vennlege røyst. Me lyser fred over hans gode minne.

Hans Olav Tungesvik


